
JIYAN
Ez, girtiya xwe, wiha dibêjim:

Jiyan ne bihar e bi qedîfeyê keskî vekirî hatibe rapêçandin,

ne hemêzandin e ku kêm caran bi dest me dikeve,

ne biryara çûnê ye

û ne jî du destên spî ne rê li me bigirin.

Jiyan çemberek teng e em tê de girtî,

xirxalek nepenî ye em di ser re nagavin,

jiyan delîvek nêzîk e di ber me re dibore,

bi hezaran gav in em na-avêjin.

Jiyan ew e ku xwe biçûk bibînî

û bêyî lept û liv di binê bîrê de bî

û bizanî ku li jor tav e

û firrindeyên zêrrîn li hewa difirrin

û rojên tîrpît di ber re dibizirin.

Jiyan kurtexatirxwestin e

û çûna malê ye û nivistin e...

Jiyan ew e ku li xwe xerîb bî

û warek nû bî bo her kesek dî yê bêt.

Jiyan ew e ku li delîva xwe xwedî dernekevî

û her kêlîka xwe ji nik xwe def bidî,

jiyan ew e ku bawer bikî qels û lawaz î û newêrî.

JAN
Bextiyariyê stran nînin, bextiyariyê raman nînin, bextiyariyê ti nîne.

Palekê bi bextiyariya xwe rade daku bikeve û bişkê çiku bextiyarî xirab e.

Bextiyarî hêdîka di deviyên spêdeyan nivistî re tê,

bextiyarî wek ewran di ser kûratiya şîn re direve,

bextiyarî mêrgek e li kela nîvro razayî

yan panava deryayek bêberav e li ber tîrojan.

Bextiyarî bêhêz e, ew dinive û nefesê dikişîne û ti nizane...

Tu janê dinasî? Ew xurt û mezin e, wê bi dizîkî destê xwe givaştiye û kiriye kulm.

Tu janê dinasî? Ew bişira hêviyê dibişire




bi çavên giryayî.

Jan her tişta em hewce dide me -

ew kilîtên welatê mirinê dide me,

hê em ne amade, ew me di derî re def dide hindirr.

Jan zarokan tîne û li gel dayikan sereguhiya wan dike

û hemû gustîlkên markirinê yên zêrrîn çêdike.

Jan serdarî her tiştî ye, ew eniya ramanweran mizdide,

ew mircan û morîkan di gerdena jina dilber dialîne,

ew li ber derî ye dema mêr ji nik evîndara xwe tê.

Hê çi dî jan dide berdiliyên xwe?

Êdî nizanim.

Ew geweriyan û gulan dide, ew stranan û xewnan dide,

ew hezar maçên hemû vala dide,

ew tekane maça rast dide.

Ew giyanên me yên ecêb û daxwazên me yên sosret dide me,

ew berztirîn tiştê jiyanê dide me:

rûyê evînê, tênetiyê û mirinê. 

KEÇA KEJ YA DARISTANÊ
Ma ne duh bû

dawet û dîlana keça kej ya daristanê,

û hemû dilşad bûn?

Ew firrindeyek sivik û kaniyek zelal bû,

ew rêçikek nehînî û deviyek rûgeş bû,

ew şevek havînî ya mestbûyî û wêrek bû.

Ew bêşerm bû û bêqam dikenî

çiku ew keça kej ya daristanê bû;

wê amûr ji pepûkekî deyn kiribû

û awaz dijenandin û ji ser golekê diçû ya dî.

Dema daweta keça kej ya daristanê bû,

li rûyê dinyayê ti bextreş nebûn:

keça kej ya daristanê ji bêsebriyê filitiye,

ew kej e û hemû xewnan dihedîne,

ew zer e û hemû daxwazan hildîne.

Dema daweta keça kej ya daristanê bû,

razî bûn kaj li nav xîzan

û serbilind bûn çam li rizdeyan

û kêfxweş bûn qaç li berrojan

û gulên biçûk her yekê pistokên spî hebûn.

Hingê daristanê tovê xwe dadiwerand dilê mirovan,

golên avê yên birqok di çavên wan re diteyisîn

û pelatînkên spî bênavbirr di ber re dipirrpirrîn.

PAYIZÊ
Niha payiz e, û firrindeyên zêrrîn

di ser ava şîn re hemî difirrin mala xwe;

li beravê rûniştî me û fedikim geweriyên payizê,

û xatirxwestin xişxişê ji daran tîne.

Xatirxwestin mezin e, gava veqetînê ye

lê hevdîtina dîsan misoger e.

Lew xew sivik e dema dest li bin ser di xew diçim.

Hilma dayikekê li çavên xwe

û devê dayikekê li hember dilê xwe hest dikim:

di xew biçe û binive, keça min çiku roj ava bûye.

ROJ SAR DIBE
Bi hatina êvarê roj sar dibe.

Germiya destê min vexwe,

di destê min xwîna biharê heye.

Destê min, zendê min yê spî bigire,

bêriya milên min yên zirav bigire.

Dê seyr ba ger tenê şevekê jî,

şevek mîna vê şevê, min hest bikira

bi serê te yê giran li ser sînga min.

STÊR
Bi hatina şevê re

li ser pêpelûkan rawestayî guhdar im,

stêr ref-ref li nav baxçe digerrin,

û ez li nav tarîtiyê li ser piyan im.

Bizane, stêr bi şingînî daket!

Pêxwas li nav giya negerre:

baxçeyê min tijî şûşeyên hûrik e.

DIBARE, DIBARE

Dibare, wek lehî bi ser min de dibare.

- - -

Lê bi wê piçê dilê min naşkê.

Bila her sirr û seqem û bayê belayan li dor min bicivin.

Ez bi xwe mizgîniya xêrê me. Li eniya min hatiye nivîsîn:

roj qet nagirî.

Yê divê rojê bikuje, bila çeka xwe derbîne,

dê ya ji xwe xurttir bibîne.

BIHARA BAKUR

Hemû keleyên min yên ewrî mîna berfê helîne,

hemû xewnên min wek avê daherikîne,

ji tiştê min hez dikir tenê

esmanê şîn û çend stêrên çilmisok mane.

Ba hêdî li nav daran dilive.

Bêdengî bîna xwe vedike. Av bêpêjn e.

Kaja pîr şiyar e û ewrê spî,

yê di xewnê de maçandiye, bi bîr tîne.

PAYIZ

Darên rût li dorberî xaniyê te rawestayî ne

û bêpîvan hewa û esmanî berdidin hindirr,

darên rût digavin beravê

û di avê re li wêneyên xwe dinerin.

Hê zarokek di nav dûkêlê gewr yê payizê de dilîze

û keçikek gul di destî de dimeşe

û li qeraxa esman

firrindeyên spiyî zîvîn vedijenin hewa.

HAYDARIYEK
Evîna te stêra te tarî dike -

heyv di jiyana min hiltê.

Destê min bi tevayî ne di destê te ye.

Destê te daxwaz e -

destê min bêrî ye.

BO EROS

Ey Erosê ji xwedayan yê zalimtirîn,

te çima ez birim vî welatê tarî?

Dema zarokên keç mezin dibin,

ew ji ronahiyê tên qutkirin

û wan diavêjin kuncên tarî.

Ma giyanê min ne wek stêrek bextiyar digerrî

ji berî wê rakêşin navçeya te ya sar?

Binere, dest û piyên min girêdayî ne,

bibîze, ez neçarî hemû ramanên xwe me.

Ey Erosê ji xwedayan yê herî zalim:

ez ne direvim, ne dipêm,

ez tenê ezyetê dikişînim wek heywanan.

EVÎN
Giyanê min cilek şînî vekirî ye, ji rengê esmanî.

Min ew li ser zinar li berava deryayê hêla

û tazî, wek jin, hatim nik te.

Û wek jin rûniştim ber maseya te,

min peyalek meyê vexwar, bîn kir sorgulan.

Te dît ku ez bedew bûm

û dişibîm tiştekê ya te di xewna xwe de dîtibû.

Min her tişt ji bîr kir, min ji bîr kir zaroktî û welatê xwe.

Min dizanî ku tenê girtiyê mizdanên te me.

Û te bi girnijî awêne raberî min kir û got tê re li xwe binere.

Min dît ku milên min ji axê ne û dibin ax,

min dît ku bedewiya min nesax e û diviya wenda bibe.

Wey, min bigire hemêza xwe wa xurt ku ti ji min kêm nemîne.

ŞADIYA HEBÛNÊ
Ji çi ditirsim? Beşek ji bêtixûbiyê me.

Pişkek ji hêza gewre ya tevayiyê me,

dinyayek bi tenê me di nav milyonan dinyayan

mîna stêrek ji pileya yekem ku dawiya tevan dê bitemirin.

Şadî dijî, şadî hilmê dide, şadiya hebûnê!

Şadiya hestkirina bi darijîna sirrî sar ya demê di demaran re

û guhdana herikîna hêdî ya şevê

û sekinîna li serê çiya li ber tavê.

Dirêjî hetavê dimeşim, li ser hetavê radiwestim,

ji bilî hetavê ti nizanim.

Dema guherîner, dema ruxîner, dema xapîner,

tu lêbên nû, bi hezaran cambaziyan tê hebûnê

wek dindikek hûrik, wek marek xwe di hev alandî arasteyî min dikî?

Ey dema kujyar, xwe vede ji nik min!

Hetavê sînga min ta berlêvan jî bi hingivê şirîn dagirtiye

û dibêje: taliyê hemû stêr dê bitemirin

lê ew dîsan jî hertim bêtirs dibiriqin.

XWIŞK
Min carekê xwişkek hebû, zarokek delal.

Ew li nav qerebalixa bajar li min wenda bû.

Ger ez di nav kajên reş re bibînim

spîndarek ciwan pirça xwe ya zêrrîn dihejîne,

xwişka min dê bêt bîra min.

Gelo ew çavbel li nav daristanan rawestî ye,

dil bi qut,

gelo ew dê destê xwe hilbide alî min?

Xwişkê, xwişka min, wan tu kû ve birî?

Tu çi xewnên şadimaniyê dibînî

li nav nivînên westînê?

Zaroka gernas, zaroka bextî,

em bi hev re

li benda roja çîrokan in.

VEQETÎN
Hişk û sar bû dilê min

dema min dest bi bêrîkirina hemêzandinên te kir.

Xwişkên min hê hay jê nebûye

ku êdî li wan nanerim.

Êdî qet li gel kesî napeyivim.

Nizanim êdî çend car

têjika pisîkê ya biçûk ya li ber sînga min razayî maç dikim.

Ji dil dixwazim hest bi hinek xemgîniyê bikim

lê dilê min bextiyar e û bi her tiştî dikene.

Xwişkino, tişta min ti carî nekiriye dikim,

xwişkino, min bigirin -

naxwazim ji cem we derbiçim.

Dema çavên xwe digirim, ew li ber min e,

min gelek fikir bo wî hene û ti bo kes dî nînin.

- - -

Jiyana min bûye gefdar mîna esmanê bahozî,

jiyana min bûye xapînok nola ava teyisok,

jiyana min bi werîs ve bilind li hewa dimeşe:

newêrim lê binerim.

Hemû hêviyên min yên duhî

fena pelên jêrîn yên darxurmeyan dadileqin,

hemû diayên min yên duhî

bêkêr û bêbersiv in.

Hemû gotinên xwe min vegerandine

û hemû malê xwe min daye hejaran

yên hêviya bextiyariyê bo min kirin.

Dema baş dipûnijim,

min ti nemaye ji bilî pirça reş,

du keziyên dirêj şibî maran.

Lêvên min bûne pelên şarayî yên agir,

êdî nayê bîra min, wan kengî dest bi suşînê kir - -

Kembax bû ew şewata mezin ya ciwaniya min kir xwelî.

Bivê-nevê ev dê her wek derbeya şûr biqewime -

ez dê bê xatirxwestin û bê haydarî biçim,

ez dê bi tevayî biçim û êdî venegerim.

EZ
Ez biyanî me li vî welatî

yê kûr li bin barê deryayê ye.

Roj bi tîrojên xwarovîç li vir dinere

û hewa di nav destên min re dadirije.

Ji min re hat gotin ku ez li zindanê welidîme -

ti rûyek ez binasim li vir nîne.

Ma ez kevirek bûm ku hatim avêtin vî binî?

Ma fêkiyek bûm, ji çeqê xwe re pirr giran?

Niha li vir, li bin dara xişxişok, xwe vedinim

da bizanim ka çawan bi qurmê hilû ve hilkevim.

Li jor ez dê bigihim gupikên hejok,

dixwazim li wir rûnim û

li dûkêlê borriyên welatê xwe binerim.

DERYAYA SOSRET
Masiyên seyr li kûrahiyê dilivin,

gulên nenas li beravê dibiriqin;

min dîtine rengê sor û yê zer û giş rengên dî -

lê deryaya delal ji wan tevan xetertir e,

ew tîna serpêhatiyên bên dide:

ya di çîrokan de qewimîbe dê bi serê min jî bêt.

XEWNÊN XETER
Neçe zêde nêzî xewnên xwe:

ew dûkêl in û dikarin pelate bibin -

ew xeter in û dikarin xwe ragirin.

Ma te li çavên xewnên xwe neriye:

ew nesax in û tê nagihin -

wan tenê fikirên xwe hene.

Neçe zêde nêzî xewnên xwe:

ew derew in, diviya biçin -

ew şêtî ne, wan divê bimînin.

WELATÊ NEYÎ
Bêriya welatê neyî dikim

çiku bi her tiştê heyî kerrixîme.

Heyv bi tîpên zîvîn ji min re

basa welatê neyî dike.

Welatê hemû hêviyên me bi ecêbî lê bi cî bên,

welatê nîr û zincîrên me lê bişkên,

welatê em eniyên xwe yên şeqkirî lê

li ber xunava heyvê bikewînin.

Jiyana min şaşiyek germ bû.

Lê min tiştek dîtiye û bi rastî tê de bi ser ketime -

rêya berev welatê neyî.

Li welatê neyî

berdiliyê min, tacek biriqdar li ser eniyê, dimeşe.

Kî ye berdiliyê min? Şev tarî ye

û stêr, wek bersiv, direcifin.

Kî ye berdiliyê min? Navê wî çi ye?

Esman bilindtir ve ditewin

û mirovza dadikeve mijên bêtixûb

bêyî bersivê bizane.

Lê mirovza ji bilî piştrastiyê ne ti tişt e.

Ew destê xwe ji hemû esmanan bilindtir hildide.

Û bersiv tê: Ez ew im yê jê hez dikî

û dê her jê hez bikî.

EDITH SÖDERGRAN

(1892 – 1923)

Edith Irene Södergran belkî navdartirîn helbestvana hemû Skandinavyayê ye. Ew 4.4.1892 li Petersburga Rusyayê hatiye dinyayê. Södergran ji malbatek swêdîziman ya Fînlendayê bû. Helbestên xwe wê bi zimanê swêdî nivîsîne. Hê Edith biçûk bû, bavê wê Matts Södergran ji ber êşa zirav mir. Södergranê li yek ji baştirîn dibistanên Petersburgê, li fêrgeha St. Petri-Schule ya elmanî dest bi xwendina xwe kir. Di 16-saliya xwe de ew jî bi êşa zirav ket û bo çarekirinê pêşî hat Fînlendayê, ya hingê beşek ji Împaratoriya Rûsî bû, û paşî ji ber heman nesaxiyê sê salan li Swîsreyê ma.

Piştî hilbûna agirê Şoreşa Rûsyayê, Edith û diya xwe ji Petersburgê bar kir derveyî bajar, "xaniyê [xwe yê] xirabe", wek ew bi xwe dibêje, û di rewşek bikêmûkasî de jiyan. Mîraseya diya wê wergirtî bi ticaretên biserneketî yên bavê wê û herwa li ber bahoza şoreşê pûç bûbû. Di vê rewşa xwe de Edith Södergran taliyê bû modernîstek xweser ku hingê kêm kes tê digihîn lê paşî wê bandorek berçav li coma wêjeyê hebûye. Yekem dîwana Södergranê li 1916 weşî. Li ser hev wê pênc dîwan hene.

Edith Södergran, hê pirr ciwan, li 1923yê wefat kir.

Helbestên Edith Södergranê ji tecrûbeyên jiyanê, ji dîtinên wê, ji xewnên wê, ji agirê gurr yê dilê wê afirîne. Êşa zirav, bêkesî, qutbûna ji mirovan û dilsariya ji hindê ku hemdemiyên wê ew fam nedikir, di helbestên wê de jî diyar e: xwestina destjêberdanê û coşa bilindtirbûna ji hemdemiyên xwe têkil dibin. "Jiyan şaşiyek germ e. Lê min tiştek dîtiye û bi rastî tê de bi ser ketime - rêya berev welatê neyî", Södergran di helbesta xwe Welatê Neyî de dibêje.

Wergêr
� Eros (bi yûnanî "evîn") di mîtolojiya yunanî de xwedayê evînê ye – çapa kurdî.








